
Sidang Jemaah yang dirahmati Allah,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Khutbah hari ini bertajuk: “Rakyat Sepakat,
Negara Selamat” sempena sambutan Peringatan Hari Polis yang Ke-214 Tahun. Khatib
juga ingin menyeru kepada semua agar dapat terus mematuhi garis panduan
pencegahan Covid-19 yang telah dikeluarkan oleh pihak berkuasa dan segera mendaftar

penerimaan vaksin Covid-19 kerana inilah antara ikhtiar kita dalam usaha menyekat

penularan wabak ini. Mudah-mudahan dengan usaha kita ini akan dapat menyelamatkan

kita dari wabak penyakit yang berbahaya ini.

Sidang Jemaah yang dirahmati Allah,

Kita sebagai rakyat seharusnya berterima kasih atas jasa dan pengorbanan yang telah
dicurahkan oleh anggota polis di negara ini lebih-lebih lagi dalam situasi hari ini, para
petugas keselamatan, termasuk anggota polis telah bertungkus-lumus mengawal
keselamatan negara dan memastikan kita semua selamat dari ancaman wabak Covid-
19.

Sidang Jemaah yang dirahmati Allah,

Pekerjaan sebagai anggota keselamatan, seperti polis merupakan pekerjaan yang mulia
kerana tugas dan tanggungjawabnya memelihara keamanan dan keselamatan awam.
Setiap titik peluh dan penat lelah mereka dalam melaksanakan tugas akan diberi pahala
yang besar oleh Allah SWT jika mereka ikhlas dan amanah dalam melaksanakan tugas.
Kita amat beruntung kerana hidup dalam sebuah negara yang berdaulat dan aman

tenteram. la merupakan salah satu nikmat yang wajib disyukuri oleh setiap umat Islam.

Tanggungjawab kita bersama ialah menyuruh melakukan kebaikan dan mencegah
kemungkaran. la juga sebenarnya merupakan perintah dari Allah SWT sebagaimana

termaktub dalam Surah ali Imran ayat 104:

Maksudnya: “Dan hendaklah ada antara kamu satu golongan yang menyeru
(berdakwah) kepada kebajikan (mengembangkan Islam) dan menyuruh berbuat segala
perkara yang baik, serta melarang daripada segala yang salah (buruk dan keji). Dan

mereka yang bersifat demikian ialah orang-orang yang berjaya.”

Justeru, bersama-samalah kita mengambil peranan dan tanggungjawab menyuruh
melakukan kebaikan dan mencegah perkara-perkara mungkar agar kita semua dapat
meraih keberkatan dan rahmat Allah SWT seterusnya mengelakkan dari kemurkaan dan
hukuman Allah SWT.

Sidang Jemaah yang dirahmati Allah,

Melalui minbar Jumaat hari ini, khatib juga ingin mengingatkan kepada anggota polis
agar terus melaksanakan tugas dan tanggungjawab dengan ikhlas, amanah dan
berintegriti. Pastinya, tugas itu memiliki cabaran yang amat besar. Maka, sabarlah dan
bertahanlah atas dasar iman dan takwa kepada Allah SWT. Tingkatkanlah keimanan
dan ketakwaan kepada Allah SWT agar ia menjadi benteng yang kukuh dalam diri.
Hindarilah segala bentuk pecah amanah, rasuah, dan salah guna kuasa kerana
kemungkaran itu hanya akan meruntuhkan dinding keselamatan dan dinding

kepercayaan rakyat terhadap anggota keselamatan negara.

Kepada seluruh rakyat pula, sama-samalah kita berganding bahu dan memberikan
kerjasama kepada anggota polis yang melaksanakan tugas mereka. Hormatilah mereka
kerana selama ini mereka telah bertarung nyawa melindungi keamanan dan
keselamatan negara dari sebarang bentuk ancaman. Allah SWT memerintahkan kita
untuk saling membantu sebagaimana tercatat dalam Surah al-Maidah ayat 2:

Maksudnya: “...Dan hendaklah kamu bertolong-tolongan untuk membuat kebajikan dan
bertakwa, dan janganlah kamu bertolong-tolongan pada melakukan dosa (maksiat) dan
pencerobohan. dan bertakwalah kepada Allah, kerana Sesungguhnya Allah Maha berat

azab seksa-Nya (bagi sesiapa yang melanggar perintah-Nya)”.

Ingatlah kekuatan pasukan keselamatan dan rakyat merupakan pemangkin kepada
benteng keselamatan dan keamanan negara. Tanpa sokongan padu semua pihak,
kesejahteraan dan kemakmuran negara tidak akan tercapai. Hubungan antara polis dan
rakyat boleh disifatkan bagai aur dengan tebing yang saling membantu, saling
memerlukan dan saling mengukuhkan antara satu sama lain. Hubungan yang baik
antara polis dan masyarakat awam pastinya akan mewujudkan suasana harmoni dan

saling menghormati antara satu sama lain.

Kesimpulannya, beberapa pengajaran yang boleh kita ambil dari khutbah yang telah
disampaikan, iaitu:

Pertama: Pasukan Polis Diraja Malaysia merupakan tunjang utama keselamatan negara
yang diwujudkan sejak dahulu selari dengan tuntutan pentadbiran sebuah negara Islam.
Kedua: Jasa para perwira negara dalam menjamin keselamatan serta membantu
pembangunan negara amat besar dan perlu dikenang dan dihargai.

Ketiga: Kekuatan fizikal anggota polis perlu disertai dengan kekuatan spiritual bagi
memastikan anggota polis tidak terjerumus kepada salah guna kuasa, rasuah dan pecah
amanah.

Keempat: Menjadi tanggungjawab seluruh rakyat untuk bersatu berganding bahu dalam

usaha mempertahan keamanan dan kedaulatan negara tercinta ini.

Sabda Rasulullah S.A.W :

Maksudnya: “Dua mata yang tidak akan disentuh oleh api neraka: Mata yang menangis
kerana takutkan Allah, dan mata yang berjaga kerana menjaga perjuangan pada jalan
Allah.” (Hadis riwayat al-Tirmidzi)

Ya Allah! Dengan sifat-Mu Yang Maha Pemurah dan Maha Mendengar! Engkaulah
yanag Berkuasa atas tiap-tiap sesuatu. Kami hamba-Mu yang lemah merayu kepada-Mu
agar Engkau angkat dan hilangkan segera wabak penyakit Covid-19 yang sedang
melanda kami agar dapat kami melaksanakan syiar-Mu dengan sempurna. Hanya
kepada-Mu jua Ya Allah, tempat kami mengadu dan memohon pertolongan.

6



E_Immu Khutbah Jumaat Rakyat Sepakat, Negara Selamat

Ya Allah! Jadikanlah kami dan keturunan kami orang-orang yang istigamah mendirikan

solat secara berjemaah. Sesungguhnya hanya kepada-Mu jua Ya Allah, doa kami
mohon diperkenan dan diterima.

